
Академик 

Рустамов Алибек 

(1931-2013) 

Манбашунос-тилшунос олим Рустамов Алибек 

1931 йил 15 майда Янгийўл шаҳрида туғилган. 1955 

йилда Ўрта Осиё университети шарқ факультетининг 

эрон-афғон бўлимини тугатган. 1956-57 йилларда шу 

университетнинг тилшунослик кафедрасида лаборант, 1957-59 йилларда 

аспирант, 1960 йилда ўқитувчи, 1960-61 йилларда Ўзбекистон ФА Тил ва 

адабиёт институти катта илмий ходими, 1961-65 йилларда ТошДУ шарқ 

факультети доценти, 1965-90 йилларда Республика рус тили ва адабиёти педа-

гогика институти умумий тилшунослик кафедрасининг мудири бўлиб 

ишлаган. 1968 йилда филология фанлари доктори бўлган. 1968 йилда 

профессор унвони берилган. 1991-99 йилларда Тошкент шарқшунослик 

институти туркийшунослик кафедрасининг мудири лавозимида ишлаган. 1995 

йилда Ўзбекистон ФА академиги. 2000 йилдан кафедра профессори бўлган. 

Рустамов асарлари туркийшунослик ҳамда умумий тилшуносликнинг амалий 

ва назарий масалаларига, қадимги туркий (ўзбек) тили ва ёзуви, Навоий 

асарлари тилини ўрганишга, услуб ва услубшунослик, аруз шеър тизими, 

мумтоз адабиёт терминлари тадқиқига бағишланган. Шунингдек, у илмий ва 

бадиий таржима билан шуғулланган (масалан, Атоуллоҳ Ҳусайнийнинг 

«Бадое ус-саное» асарининг форсчадан ўзбекчага, Алишер Навоийнинг 

«Маҳбуб ул-қулуб» асарининг русчага таржимаси); 1981 йилда «Ўзбек 

тилининг изоҳли луғати»ни тузишда қатнашган. 2013 йил 10 октябрда вафот 

этган. 

